
1  1 Napj Pablo. Timoteo napj lal püꞌü. Cupj Jesucristo jomozopan. 
Nun Dios tsꞌuyupj, neꞌaj potjaqué Filipos poꞌó. Quina pyaquecj 

nun mpes. Nun nepénowa pastorpan*. Nun mpes wa pyaquecj. Nun 
nepénowa jis capj pꞌoꞌsá pastorpan. Nun mpes wa nin pyaquecj. Nun 
pjü way so con̈có Jesucristo. 2 Dios cupj qjuis Papay. Jesucristo cupj 
qjuis Jepa Püné. Qjuisas yupj pajal ꞌüsüs way lajay nun mpes. Qjuisas 
ma nujola nun pjü mpes, nin la nusejay.

Dios tsuyupj Filipos nta tapatja, yupj 
mpes Pablo nin tjevele Dios lal.

3 Nun mpes nola na, lovin wüiꞌis Dios lal nun mpes. 4 Lovin pasal ꞌücj 
najas ne palá, Dios lal velé na nun mpes, 5 nun ncapj tjapꞌaꞌsá mpes. Nun 
tjowelé wa pꞌa jilal Jesucristo poꞌó napj jinwá. Nin jis wala tjowelé tsjan 
niná Jesucristo ꞌüsüs la tjiji gente mpes. Toponé na nin la tjüjí nun. Newa 
nin lojí. 6 Nun quelel lojí Dios jos jinwá. Dios pꞌiyá nucopj pꞌyaꞌsa ꞌüsüs 
lojí. Napj selé jupj lovin ca nin la mijis. Pjü way Dios jos ca nu mpalas 
nun, nin ca la numijis jupj. Jesucristo tjacꞌ nas ca nin la mijis. 7 ꞌÜcj nin 
napj wüiꞌis Dios lal nun mpes; napj lovin nola nun mpes, ne nin. Dios 
ꞌüsüs, mpes jostsja napj tsjiꞌ lejay jupj mpes. Nun tsjiꞌ la tjüjí napj lal lovin. 
Quina, cawilta moꞌo püꞌüs na, newa tsjiꞌ lojí nun napj lal. Pjeꞌá winistsja 
na, tsjiꞌ la tjüjí wa napj lal. La pꞌa sin tjiꞌyüsa la tjejay napj Jesucristo poꞌó. 
Tjevelé tsjan niná Jesucristo ꞌüsüs la tjiji gente mpes. Nin pꞌiyá lojí wa 
nun. Pülücj topon Jesucristo lal quinam. 8 Napj po quelel nujus nyuc. Po 
quelel la nusejay, Jesucristo quelel la nusiji jinwá. Dios selé tꞌücꞌ way velé.

Pablo papel tepyaca

Filipos moo tapatja mpes

9 Najas nun lovin más ca quelel lis müjí la pꞌa. Najas lovin nusin 
müꞌüsüs ca Dios jos jinwá. Najas lovin ca jus nlayé tsjan niná Dios 
jos ca nun la müjí. Nin le mon napj Dios lal nun mpes. 10 Mpes ca jus 
nlayé tsjan más ꞌücj la müjí. Mpes Jesucristo niswa tjacꞌ na, tꞌücꞌ way 
ꞌüsüs way nsem nun Dios lal. Jesucristo niswa tjacꞌ na, ma ca mveles 
pꞌa witjacj ma jisastsja jupj, nun la tjüjí mpes. Najas pꞌa wa ca jisas 
nsem Jesucristo nun lojí mpes. 11 Pasal ꞌüsüs ca la müjí nun, Dios jos 
jin. Nin polel la müjí, Jesucristo la numijis ca. Gente ca ꞌüsüs mvelecj 
Dios poꞌó, nun la müjí mpes. Ca mvelecj pasal püné way jupj.

Cupj pyatjaquecj na pin, más ücj lovin 
tsji lijicj Jesucristo mpes.

12 Nun solejé malala ntepalá. Najas nun ca jus nlayé gente más pülücj 
sin tjiꞌyüsa Jesucristo poꞌó, niná ntepalá mpes. Nin mpes ꞌücj velé 
yupj jis lal tsjan niná jupj ꞌüsüs la tjiji gente mpes. 13 Jepa más püné 
püꞌü ntꞌa, niyom nepénowa jajamapj neꞌaj. Yupj pjü way sin tjiꞌyüsa 
cawilta moꞌo püꞌüs Jesucristo mpes tsjiꞌ lejay mpes. Pjü quiꞌá patja 
jus nlay niná. 14 Cawilta moꞌo püꞌüs, mpes qjuis catjampan pülücj po 

quelel javelepj quinam pꞌa jilal 
Dios tjevelá. Mpes nin javelepj. 
Yas nam lacj jeyaptsja, quina ma 
lacj jeyapj. Qjuis Jepa Jesucristo 
mpes ma lacj jeyapj.

15 Pasal ꞌüsüs la tjejay napj 
Jesucristo mpes, ne tꞌücꞌ way 
nepénowa jyaman̈. Yupj más ꞌüsüs 
quelel lajay napj lal. Nin mpes yupj 
nepénowa nin javelepj la pꞌa jis 
walapꞌaꞌá Jesucristo poꞌó. Nepénowa 
nin tulucj. Yupj tꞌücꞌ way jisas la 
pꞌa sin ꞌyüsa Jesucristo poꞌó, mpes 
javelepj yupj. 16 Nenem quelel 
la najay yupj, mpes nin javelepj 

yupj. Yupj salejepj Dios nin tjejyama la veles tsjan mpes ꞌücj jis la 
pon niná Dios ꞌüsüs la tjiji gente mpes Jesucristo la tjiji mpes. 17 La 
pꞌa jis walapꞌaꞌa javelepj Cristo poꞌó malala yola mpes pꞌin. Jisas ca 
püné nsem yupj pꞌiyá, mpes nin lajay. Ma tꞌücꞌ way quelel ꞌüsüs lajay. 
Yupj jisas napj ca ꞌaplijila nsem quiꞌá cawilta moꞌó. ꞌAplijila tulucj 

napj. 18 Ma nola yupj malala yola mpes. ꞌÜcj najas pꞌin nin javelepj 
pꞌa jis walapꞌaꞌá Jesucristo poꞌó. Tꞌücꞌ way nepénowa javelepj pꞌa jis 
walapꞌaꞌá Jesucristo poꞌó, ne Jesucristo mpes nin javelepj. Pꞌa wa nin 
javelepj pꞌa jis walapꞌaꞌá Jesucristo poꞌó, mopꞌin ma Jesucristo mpes 
pꞌin javelepj yupj. Newa ꞌücj najas pjü way yupj nin javelepj pꞌa jis 
walapꞌaꞌá Jesucristo poꞌó.

ꞌÜcj najas wa pꞌa jawasa ca mpalas mpes. 19 Napj selé yupj ca nin 
majamas cawilta mpe. Nun lo moná Dios lal napj mpes; nin mpes 
ca nin mpalas. Jesucristo Cjües ca ncapj mpꞌaꞌsas, mpes ca ꞌüsüs ma 
palas. 20 Po najas lovin ca la mejay Jesucristo jos jin. Najas lovin ma 
ca lecj meyá la veles Jesucristo poꞌó. Najas gente lovin ꞌüsüs javelepj 
Jesucristo poꞌó, napj lejay mpes. Mpüꞌüs ca, ꞌücj. Ma patsꞌ ca, ꞌücj wa. 
Pjaní pꞌin najas: najas gente lovin ꞌüsüs mvelecj Jesucristo poꞌó napj 
lejay mpes, niná ne palá mpes wa. 21 Napj püꞌüs tsjiꞌ lejay Jesucristo 
mpes. Ni püꞌí na, más ꞌücj ca nsem, Jesucristo ntꞌa jum mpes. 22 Newa 
mpüꞌüs ca custjay, Dios jos ca nacj. Mpes más pülücj ca polel la mejay 
jupj mpes, jupj jos jinwá. Ma selé ncu más ꞌücj püꞌüs custjay. Ma selé 
ncu más ꞌücj ni püꞌí quinam. 23 Manas nin najas. Po quelel ni püꞌí, ne 
mis ca, mpüꞌüs Jesucristo lal. Más ꞌücj niná napj lal. 24 Mopꞌin nin, 
más ꞌücj nun mpes quiꞌá püꞌüs custjay. 25 Niná napj selé. Mpes napj 
selé napj ca mpüꞌüs quiꞌá custjay, nucopj lo pꞌacj; Dios jos nun lovin 
más ꞌüsüs lojí jupj jos jinwá. Jos wa nun más ꞌücj jisas nsem, nun 
jupj lal poné mpes. Nin mpes ma ca mis custjay. 26 Mpes niswa tjum 
na nun ntꞌa, pasal ꞌüsüs ca mvelé nun Jesucristo poꞌó. Niná ntepalá 
mpes, nun ca ꞌüsüs mvelé jupj poꞌó.

27 Nusin tjiꞌyüsa Jesucristo tjevelá. Jupj tjevele ꞌüsüs tepyala gente 
jis lal Dios mpes. Lovin ꞌüsüs la müjí nun, niná toponé mpes. Napj 
polel jum ca nacj nujus nyuc. Ma selé ncu polel jum. Newa najas la 
pꞌa nawala mvelecj yuwal nujola nunwá, nun newa poné mpes. Najas 
nawala mvelecj nun pjü way nin pꞌiyá nujisas. Najas mvelecj nun 
lovin ꞌa mulú tsjiꞌ lojí Jesucristo mpes, nun toponé mpes, niná toponé 
Jesucristo ꞌüsüs la tjiji gente mpes. 28 Tꞌücꞌ way nepénowa ma jisas 
nun tsjiꞌ lojí Jesucristo mpes. Ma locj tjeyá yupj jilal. Ma locj jeyá 
nujus januc na, yupj ca sin müꞌüsüs tꞌücꞌ way malala ca jis mpalas. 
Ca sin müꞌüsüs nun ca mpatjaqué Dios lal, Dios ca la numijis. 29 Tꞌücꞌ 
way Dios nu tjeꞌyaya ne ꞌücj polel poné Jesucristo lal. Po ꞌüsüs way 
niná. Tꞌücꞌ way ca malala qjuis mpalas ꞌotsꞌipj, Dios tsꞌuyupj tulucj 
ca nin la qjuis mijicj. ꞌÜcj nin. Cupj Jesucristo mpes tsjiꞌ lijicj, mpes 

nin lajay yupj. Mpes po ꞌüsüs. Dios tjeꞌyaya ninana qjuis mpalas ca. 
Po ꞌüsüs way. 30 Tjunucú malala ntepalá. Quina jus nlayé malala ne 
palá custjay. Nin pꞌiyá nu pyala. Jesucristo mpes tsjiꞌ lijicj mpes nin 
qjuesé palá.

Jesucristo jinwá la müjí. Ma nujola tas noypan nun.

2  1 Nun so con̈có Jesucristo, mpes nucopj pꞌyaꞌsa. Jesucristo quelel 
la nusiji, mpes ꞌücj nujisas, ma nujola nun. Dios Cjües nucopj 

cyon̈ca. ꞌÜsüs lojí pꞌa mpes. Malala se palá na pꞌa jilal, jis capj pꞌoꞌsá. 
2 Mpes po najas nun pjü way nin pꞌiyá nujola tꞌas, nun sey pjucj pjaní 
jinwá. Najas nun quelel la lojí nunwá neꞌaj, pjü way. Najas nun pjü 
way nin pꞌiyá nujisas nun. Najas nun pjü way nin pꞌiyá nujola. Nin lojí 
na, más ꞌücj najas nsem ca la ma müjí nun. 3 Ma nutsꞌisipan tꞌas nun. 
Tsꞌisipan lajay ꞌüsüs se palá yupj pꞌiyá pꞌin. Ma nin yola ncu ꞌüsüs se 
palá pꞌa jilal. Malala nin. Dios jos ma nujola noypan nun. Lovin nujola 
tꞌas la pꞌa más ꞌüsüs nun jilal. 4 Nun nujisas ꞌüsüs nu pyala nun pꞌiyá. 
Nujisas tꞌas ꞌüsüs se palá la pꞌa jilal ꞌotsꞌipj.

5 Nujola tꞌas Jesucristo jólatsja jinwá. Nin la müjí jupj la tjiji jinwá.
 6 Tꞌücꞌ way Jesucristo lovin Dios waytsja jupj ꞌotsꞌipj, Dios qjuis 

Papay jinwá.
Tꞌücꞌ way püné jupj, Popay Dios jinwá,

mopꞌin ꞌüctsja jupj lal ma lovin ꞌüsüs tepyala jupj pꞌiyá, jupj 
pajal püné mpes.

 7 Mpes jupj tjacꞌ nosis ntꞌa. Jupj tjacꞌ mozo jinwá. Nin jostsja, 
mpes tjacꞌ.

Tjacꞌ na, yom pꞌin jinwá tepyala jupj.
Gente jus tjunuc yom jinwá jústatsja jupj.

 8 Tꞌücꞌ way pünetsja jupj, mopꞌin ma noypan jinwá la tjiji. 
Lyájasa tjuwine.

Jupj la tjiji Dios jostsja jin. Nin mpes wa tepeꞌe.
Cruz* poꞌo tjüꞌünan jupj,
malala lajay jaꞌünan jinwá.

 9 Mpes Jesucristo más püné tepyala pjü jilal
tsjun poꞌó, Dios la tjiji. Len̈ la pꞌa más püné.

 10 Jesucristo más püné pjü jilal,
mpes pjü Dios ntꞌa patja ca mvelecj
pasal püné way jupj.

Pjü nosis ntꞌa patja ca mvelecj wa

pasal püné way jupj.
Tecyaꞌlin̈ ꞌamá ꞌalá patja ca mvelecj wa
pasal püné jupj.

 11 Pjü ca mvelecj Jesucristo Jepa más püné pjü jilal. Nin javelepj 
na, tꞌücꞌ way ꞌüsüs javelepj wa Dios poꞌó, qjuis Papay jupj.

Nun jaw jinwá nsem, pa ca nujus nucucj.
12 Mpes najas nin lojí custjay, napj velé jin. Napj po quelel la nusejay. 

Nun jilal tüpüꞌüs na, lovin nin jin la tjüjí napj tjevelé jin. Quina ma 
püꞌüs nun ntꞌa; newa nin, más ꞌücj lovin nin lojí custjay napj velé jin. 
Najas pjü nun po ꞌüsüs nusin ꞌyüsa Dios jos jin. Najas nin lojí jupj jos 
jin. Nin la tjüjí na, tꞌücꞌ way nin lojí Dios jos jinwá. Po ꞌüsüs niná. Ma 
lojí na Dios vele jin, más ꞌücj tsjay locj jeyá nun. 13 Tꞌücꞌ way Dios pꞌiyá 
la nusiji nin la müjí jupj jos jin. Mpes nucopj pꞌyaꞌsa, ne nin quelel lojí 
jupj jos jin. Nucopj pꞌyaꞌsa, ne nin lojí. 14 Nin lojí na, ma tsꞌi miꞌiná, 
ma wa la ntsawilí. Ma ca la mveꞌlé nun. 15 Mpes la pꞌa ca sin müꞌüsüs 
tꞌücꞌ way ma malala lojí nun. Ma polel jis la veles nun malala. Gente 
la pꞌa pasal malala yola. Pasal malala lajay yupj. Nin tulucj nun. Nun 
Dios tsꞌuyupj. Yupj ca sin müꞌüsüs tꞌücꞌ way ꞌüsüs nun. Nun jaw jinwá 
yupj jis lal, nun Dios poꞌo nusin ꞌyüsa mpes. 16 Nun ca jis wala mvelé 
ꞌonin ne nin polel mpatjam lovin Dios lal. Mpes po ꞌücj najas nsem 
nun mpes Jesucristo niswa jacꞌ na. Po ꞌücj najas nsem pajal ꞌüsüs way 
la tjüjí, napj nusin tjiꞌyüsa la tjejay mpes. Costa waytsja napj nusin 
ꞌyüsa la tjejay. Mpes pajal ꞌücj najas nsem nun Dios jos jin lojí na.

17 Ca nacj la pꞌa ca ma ꞌüꞌnacj, nucopj tjepꞌyacj mpes; nucopj tjepꞌyacj 
toponé Dios lal. Ca ma ꞌüꞌnacj, animal jaꞌünan jinwá. Animal jaꞌünan 
na, jaꞌayapj jupj ꞌos yupj jis dios witjacj* mpes. Nin ca ma palas ca 
nacj, newa po ꞌücj najas. Nin ca la mijicj nucopj tjepꞌyacj mpes, nucopj 
tjepꞌyacj toponé Dios poꞌó. Mpes más ꞌücj nun ꞌücj jisas nsem ꞌotsꞌipj 
Dios poꞌo poné mpes quinam. 18 Ca ma ꞌüꞌnacj, nin mpalas; newa najas 
lovin ꞌücj nujisas nsem. Ca ꞌücj najas nsem, nun ꞌücj nujisas mpes.

Pablo tepyaca Timoteo poó, Epafrodito 
poó otsipj. Pajal üsüs waytsja yupj.

19 Napj nola len̈ way ca jas majam Timoteo nun ntꞌa. ꞌÜcj niná qjuis 
Jepa Jesucristo lal, nin ca la mejay. ꞌÜcj najas ca ma palas, jupj niswa 
jacꞌ na, nawala mveles nun poꞌó; nin mpes quelel se jam jupj nun 
ntꞌa. 20 Timoteo jola napj jinwá nun poꞌó. Pꞌa len̈. Nin jola ncu ꞌüsüs 

potjaqué, napj jinwá. 21 La pꞌa pjü way nin lajay yupj pꞌiyá jisas jin. 
Ma lajay Jesucristo jos. 22 Solejé Timoteo ꞌüsüs la tjiji püna pꞌin. Ncapj 
tjepꞌyaꞌsa, ne cupj ꞌa mulú jis wala tjevelecj la pꞌa jis lal Jesucristo 
poꞌó. Tjevelecj tsjan niná Jesucristo ꞌüsüs la tjiji gente mpes. Tsjicj jupj 
popay se pꞌaꞌsa jinwá ncapj tjepꞌyaꞌsa jupj. 23 Mpes len̈ way quelel se 
jam jupj nun ntꞌa. Mwalá way pꞌin quelel selé ncu ca nin majamacj 
cawilta mpe. 24 Napj nola ꞌüsüs qjuis Jepa Jesucristo lal len̈ way napj 
ca mis wa nun ntꞌa.

25 Napj nola más ꞌücj napj se jam Epafrodito nun ntꞌa quinam. Tꞌücꞌ 
way jupj cupj qjuis catjam. Tꞌücꞌ way tsjiꞌ la tjiji quiꞌá napj lal Jesucristo 
mpes. Pꞌa malala nyuca tjowelepj na Jesucristo poꞌó, Epafrodito jis 
wala tjevele malala tjowelepj. Lovin tꞌücꞌ way jis wala tjevele. Nun 
Epafrodito jas tjajamá napj ntꞌa, ncapj lo pꞌacj. ꞌÜsüs nin. 26 Mopꞌin 
jupj po quelel nujus nyuca niswá, mpes napj quelel jas majam nun 
ntꞌa. Jupj wola tjowelepj nun jus nlayé jupj malala jostsja, mpes po 
jólatsja jupj. Jupj ma jos nujola jupj mpes. 27 Tꞌücꞌ way malala jostsja, 
quelel péꞌetsja. Mopꞌin Dios cus tjepꞌyaꞌsa, ne ma tepeꞌe. Tjiꞌyüꞌsa. Pasal 
ꞌaplijila ntepalá, malala jostsja na. Najastsja Epafrodito ma peꞌe, ne 
tꞌücꞌ way ma tepeꞌe. Mpes Dios ꞌüsüs la tjiji napj mpes ꞌotsꞌipj, ma ca 
ꞌaplijila ma palas niswá. 28 Najas nun su nucú niswá, mpes po quelel 
se jam nun ntꞌa. Jus tjunucú na, ꞌücj nujisas nsem nun. Napj ma pajal 
nola nsem nun poꞌó, nun jus tjunucú na. 29 Mpes po tjüwüiꞌiqué neꞌaj 
tjemey na; jupj nun sejatjam, qjuis Jepa Jesucristo mpes. Po ꞌüsüs 
nujola tꞌas jupj poꞌó. Niyom pꞌa witjacj ꞌüsüs la tjajay wa jupj jinwá, 
nin pꞌiyá ꞌüsüs nujola tꞌas yupj sin poꞌó. 30 Nin nujola tꞌas jupj mpes; 
Epafrodito quelel péꞌetsja tsjiꞌ líjitsja na Jesucristo mpes. Nun ma polel 
culatsja ncapj lo pꞌacj; Epafrodito pꞌin jas tjajamá napj ntꞌa ncapj lo 
pꞌacj. Ncapj tjepꞌyaꞌsa na, ma nin jólatsja ncu ca mpaꞌis ca nacj. Mpes 
po ꞌüsüs nujola tꞌas jupj poꞌó.

Jisas Jesucristo, üsüs way yupj Dios lal.

3  1 Quina ca pꞌa wa mpac. ꞌÜcj jisas tꞌas, qjuis Jepa Jesucristo 
nucopj cyon̈ca mpes. Yas nam napj tepyac nun mpes. Nin pꞌiyá 

ca mpac quinam. ꞌÜsüs way napj lal ne nin la pac; ꞌüsüs way niná 
moꞌo welé nun niswá. 2 ꞌIn tjajamá malala nyuca lajay jilal. Nujola 
tapalas ꞌüsüs tulucj yupj. Yupj tsjiyó malala jinwá. Jatꞌǘ jis pꞌüy. Tꞌü 
na, yola Dios jutsꞌaꞌá nsem yupj. 3 Tꞌücꞌ way ma Dios jutsꞌaꞌá yupj. 
Cupj ne tꞌücꞌ way Dios jutsꞌaꞌá; jupj Cjües qjuis capj pꞌyaꞌsa qjuis la 

veles jupj lal, qjuiyola jupj püné jupj Cjües qjuis capj pꞌyaꞌsa mpes. 
Pasal ꞌücj qjuisas Jesucristo mpes. Cupj selecj Jesucristo qjuis capj 
tjepꞌyaꞌsa mpes Dios jutsꞌaꞌá cupj; selecj cupj ꞌüsüs la tjijicj mpes nin 
tepyala tulucj. 4 Napj polel nola napj Dios jutsꞌaꞌá napj la tjejay mpes. 
Polel nin nola ꞌüsüs ntepalá mpes. Niyom pꞌa wa nin pꞌiyá polel yola. 
Mopꞌin napj más ꞌüsüs la tjejay yupj jilal. 5 Semana pjaní tyatsja na, 
yupj napj mpjolocꞌ tsjicj way tꞌasiyú tꞌü, Moisés* popel vele jinwá. 
Mpapay, namay, israelpan* waytsja yupj. Mpes nin pꞌiyá napj. Benjamín 
pajal püna tüpüꞌü, jupj popa pꞌiyá püs naya püꞌüs napj. Hebreo* napj. 
Fariseo* napj; napj pjü la tjejay Moisés tjijyüꞌtá. 6 Po quelel lejaytsja 
Dios jostsja jin. Mpes pasal malala la tjejay Jesucristo jisas jilal. 
Nólatsja niná la tjejay ꞌüsüstsja Dios lal. Pjü way Moisés tjijyüꞌta ca 
nin la mijicj, pjü nin la tjejay napj.

7 Nin mpes nólatsja ꞌüsüs nsem napj Dios lal. Quina selé ꞌüsüs napj 
Dios lal Jesucristo mpes. 8 Más ꞌüsüs napj lal Jesucristo najas, ncapj 
cyon̈ca jupj. Jupj napj Nejepa Püné. Napj ꞌüsüs Dios lal jupj mpes. 
Nólatsja pasal pülücj la tjejay Dios mpes, mopꞌin napj la tjejay mpes 
tulucj ꞌüsüs ntepalá napj Dios lal. Tꞌücꞌ way pasal pülücj la tjejay, mopꞌin 
napj la tjejay mpes tulucj ꞌüsüs ntepalá napj jupj lal. Ma quelel nola 
quinam püna la tjejay mpes. Quina najas Jesucristo, mpes ma quelel 
nin nola quinam. 9 Napj quelel se con̈ Jesucristo, mpes ma quelel nin 
nola. Napj selé ꞌüsüs way napj Dios lal napj Jesucristo lal pyon mpes. 
La tjejay mpes tulucj ꞌüsüs way napj Dios lal. Moisés* tjijyüꞌta jin la 
tjejay mpes tulucj ꞌüsüs way napj Dios lal. Pyonecj na Jesucristo ꞌüsüs 
la tjiji cupj mpes, ꞌüsüs way cupj Dios lal, nin la qjuisiji jupj. 10 Nin pꞌin 
najas Jesucristo; najas jupj ncapj cyon̈ca la pꞌin. Jesucristo tepeꞌe, jas 
tjijyünsa, tüpüꞌü niswá, Dios pjü ꞌücj liji mpes. Najas jupj ꞌüsüs way liji 
wa napj mpes, jupj pꞌin ꞌücj liji jinwá. Jesucristo ncapj cyon̈ca mpes 
wa, malala ne palá jupj malala tepyala jinwá. ꞌÜcj nin. Napj quelel 
nola jupj jinwá. Jupj tepeꞌe napj malala la tjejay mpes, ne ma quelel 
malala lejay quinam. 11 Niná nin najas; najas Dios nin müjünsüs ca, 
mpüꞌüs niswá, ntipüꞌí na, mpes nin najas napj.

Pablo quelel líjitsja pjü way Dios jos jin.
12 Ma pjü way la tjejay Dios jos jin, nin selé napj. Dios quelel liji napj 

lal, pjü way ma la tjiji custjay. Mpes lovin tsjiꞌ lejay Dios mpes; najas 
napj ca ꞌücj nola nsem Dios jos jinwá. Najas jupj ca nin la mijis napj 
lal. Jesucristo pꞌiyá la ntjiji napj jupj jutsꞌaꞌá ntepalá, mpes ca nin la 

mijis Dios napj mpes. 13 Tꞌücꞌ way ma ꞌücj nola custjay Dios jos jinwá. 
Pꞌa jawas ca nin ma palas. Mpes lovin tsjiꞌ lejay Dios mpes. Jupj ꞌüsüs 
la mijis napj lal pꞌa jawasa, po ꞌin len̈ way nin liji, nin najas. Ma nola 
napj nasa ꞌüsüs la tjejay jupj mpes. 14 Najas napj ca ꞌücj nola nsem Dios 
jos jinwá; najas jupj ca nin la mijis napj lal. Nin mpes lovin tsjiꞌ lejay 
jupj mpes. Jupj nin liji najas napj. Tꞌücꞌ way Dios tjevele ꞌüsüs way 
pyatjaquecj jupj püꞌü ntꞌa. Jupj nin vele Jesucristo lal pyonecj mpes.

15 Dios tsꞌuyupj nepenowá nin lajay Dios jos jinwá; najas nin pꞌiyá nin 
yola yupj. Ca nacj nun nepénowa ma nin nujola. Mpes Dios ca nusin 
müꞌüsüs la mijis ma nin nujola jupj jos jinwá. 16 Nasa qjuisin tjiꞌyüsa 
Dios jos nin lijicj. Nin la tjijicj cupj quinam. Lovin nin lijicj más ꞌücj.

17 Natjampan, najas lovin lojí napj la tjejay jinwá. Tꞌücꞌ way nepénowa 
nin lajay, nusin tjiꞌyüsa la tjijicj jinwá. Nusin tjiꞌyüsa pjacj cuscú yupj, 
ne nin la müjí yupj jinwá. 18 Selecj tsjan mpes Jesucristo tepeꞌe cruz* 
poꞌó. Mopꞌin gente pasal pülücj nin pꞌiyá japon tulucj. La pꞌa casá 
javelepj. Mpes gente pꞌa wa ma tꞌücꞌ sin ꞌyüsa, yupj javelepj mpes. 
Malala nin. Niná la pülücj nun jis wala tjevelé. Niswa nun jis wala 
velé niná. Pasal ꞌaplijila napj yupj lajay mpes. 19 ꞌAwa püné ntꞌa ca 
mal yupj. Yupj sin nin yola yupj jisas mpes; ma Dios poꞌo yola. Pasal 
malala nyuca lajay. Newa yola ninana lajay ꞌüsüs. Más ꞌücj se mayca 
lajay mpes, newa ma se mayca ninana lajay mpes. Dios ma jisas 
jinwá quelel lajay pꞌin. 20 Nin tulucj cupj qjuis lal. Cupj qjuisas Dios, 
ca nlaca Dios ntꞌa. Po qjuisas Jesucristo len̈ way jacꞌ Dios püꞌü mpe. 
Jupj la tjiji cupj ꞌücj ca mpatjaquecj Dios lal. Jesucristo cupj qjuis Jepa 
Püné jupj. 21 Qjuis pꞌüy ncaꞌlin̈ ca. Mopꞌin qjuis pꞌüy seyasa ca qjuis 
maꞌayas, jupj jüpꞌüy jinwá. Pasal ꞌüsüs way niná, lovin ma ca mpaꞌis. 
Pasal püné Jesucristo, ne ꞌüsüs way liji jupj. Pjü vele nin pyala. Mpes 
jupj ca polel qjuis maꞌayas qjuis pꞌüy seyasa.

Üsüs la müjí nusin tjiyüsa mpes.

4  1 Nasa tjevelé ꞌoyn nyuca la müjí, mpes lovin la müjí qjuis Jepa 
Jesucristo jos jin. Po quelel la nusejay. Pasal quelel nujus nyuc. 

Nun mpes po ꞌücj najas. Lovin pꞌa jilal velé nun poꞌó.
2 Quelel velé Evodia, Síntique, la pꞌa pꞌin nujola nun, ne lo velelé. 

Yuwal nujola tꞌas nun. Ma la tjoweꞌlé. Qjuis Jepa Jesucristo jos yuwal 
nujola, ne ma lo velelé. 3 Yom pjaní jáꞌasa neꞌaj, pasal ꞌüsüs way ncapj 
tjepꞌyaꞌsa. Najas jupj mveles ca ma nin pꞌiyá yola jilal. Mpes ma ca la 
mveꞌlecj quinam ca nacj. Tꞌücꞌ way nequem nenem pasal ꞌüsüs way 

ncapj tjapꞌacj ꞌücj la pꞌa jilal la veles Jesucristo poꞌó. Nin velé tsjan 
niná jupj ꞌüsüs la tjiji gente mpes. Clemente ncapj tjepꞌyaꞌsa wa. Pꞌa 
witjacj tsjiꞌ la tjajay wa napj lal, ncapj tjapꞌacj wa. Dios tepyaca yupj 
jis lá papel moꞌó, papel niná nin vele pjac mpatjam ca Dios lal.

4 Najas lovin ꞌücj jisas jotjaqué nun Nujepa Jesucristo so con̈có mpes. 
Niswa velé, ꞌüsüs nujisas tꞌas nun. 5 Pꞌa nun jis wala javelepj na, ꞌüsüs 
tjapjaꞌaqué. Ma lovin tjowelé tꞌücꞌ tulucj tjowelepj yupj. Qjuis Jepa 
Jesucristo len̈ way jacꞌ. 6 Ma nin nujola tꞌas pjü mpes. Más ꞌücj lo moná 
Dios lal nujisas mpes, Dios lal welé na. Lo moná na, tjüwüiꞌiqué jupj 
lal. 7 Dios ca la numijis ma ca nujola nsem pjü mpes. ꞌOnin ne nin liji, 
ma qjuisin ꞌyüsa. Niná selecj pꞌin: jupj nin liji na, tꞌücꞌ way pjü mpes 
ma nujola nsem nun. Jesucristo so con̈có mpes ca nin nsem.

8 Quina pꞌa wa ca mpac, ne ncawajas ca. Pasal nujola tꞌas tsjan tꞌücꞌ 
way mpes, ꞌüsüs nin jola mpes ꞌotsꞌipj, ꞌüsüs way liji mpes ꞌotsꞌipj. 
Tsjan malala tulucj, nin pꞌin pasal nujola tꞌas. Pjü way ꞌücj quelel la 
sijicj, niná mpes wa nujola tꞌas. Pjü ꞌüsüs way velecj, niná mpes wa 
nujola tꞌas. Najas nujola nsem ꞌüsüs mpes la pꞌin. ꞌÜcj la veles niná 
pajal ꞌüsüs, najas nun nin nujola.

9 Tꞌücꞌ way nusin tjiꞌyüsa la tjejay napj. Napj tjevelé, nusin tjiꞌyüsa. 
Nusin tjiꞌyüsa, najas nin lojí. Napj la tjejay, niná tjunucú nun. Najas 
nin pꞌiyá nin lojí. Mpes Dios ca nucopj ncon̈cos. Ma qjuiyola nsem 
pjü mpes, jupj ca nin la qjuis mijis.

Pablo tjüwüii yupj jilal yupj tjaayapj mpes.
10 Po ꞌücj najas napj. Wüiꞌis qjuis Jepa Jesucristo lal nun niswa ncapj 

pꞌoꞌsá quinam. Pajal püs way ma polel ntjaꞌayá. Tꞌücꞌ way lovin quelel 
no ꞌoyatsja; ma polel nin la tjüjí la pꞌin. 11 Ca nacj nepénowa mvelecj 
ca napj nin velé pülücj najas mpes. Nin tulucj. Tyatj mpes, lovin ꞌücj 
najas, nin ntepalá. 12 Tꞌücꞌ way nenéyawa najas napj. Nenéyawa pasal 
pülücj tyatj, ne pꞌa wa ma najas. Mopꞌin nin tjiꞌyüsa más ꞌücj lovin 
ꞌücj najas ꞌos. Nin napj lal. Ncol pitꞌa na, ꞌücj najas ꞌos. Vecj ni püꞌí na, 
ꞌücj najas ꞌos. Pülücj tyatj na, ꞌücj najas ꞌos. Cjuwá na, ꞌücj najas ꞌos. 
13 Pjü pꞌa casá pyala na napj lal, polel wüiꞌis Jesucristo lal nin pyala 
na. Jesucristo ncapj pꞌyaꞌsa mpes, napj polel wüiꞌis lovin.

14 Mopꞌin pasal ꞌüsüs la tjüjí nun, ntjaꞌayá mpes. Malala ntepalá 
na, ncapj tjapꞌaꞌsá. ꞌÜsüs nin. 15 Nujola pyala napj tjum Macedonia 
ntꞌa püná. Tjum la veles neꞌaj patja jilal Jesucristo ꞌüsüs la tjiji gente 
mpes. Tjum na Macedonia mpe, nun ntjaꞌayá napj cjuwatsja mpes. 

Dios tsꞌuyupj pꞌa ntꞌa ꞌa jis tjimyula ma ntjaꞌayapj. Nun pꞌin ntjaꞌayá. 
16 Tesalónica ntꞌa tüpüꞌüs na, tꞌücꞌ way nenéyawa tꞌemel jas tjajamá 
napj mpes. Nin jas tjajamá napj cjuwatsja na. 17 Ma najastsja ꞌoyá, so 
jamá napj ntꞌa. Mopꞌin wüiꞌis napj nun jas tjajamá mpes. Wüiꞌis Dios 
ca ꞌüsüs la mijis nun mpes pꞌa jawas, ntjaꞌayá mpes. Nin mpes ꞌücj 
najas ntjaꞌayá.

18 Quina pjü najas pjü tyatj. Más pülücj way tyatj, nun jas tjajamá 
mpes. Epafrodito niná ntjeꞌaya nun jas tjajamá. Nun ntjaꞌayá Dios 
mpes tjaꞌayá, napj Dios mpes tsjiꞌ lejay mpes. Niná la tjüjí po ꞌüsüs 
waytsja Dios lal. Wüiꞌi jupj.

19 Dios ca nu maꞌayas pjü nujisas, nun ꞌüsüs la tjüjí mpes napj lal. 
Pasal pülücj tyaꞌa Dios. Jupj tyaꞌa ꞌüsüs pajal. Nin mpes ꞌücj nu ꞌyaya 
nujisas. Jupj nin ca la mijis nun Jesucristo so con̈có mpes. 20 Najas 
lovin ꞌüsüs velecj qjuis Dios poꞌó. Qjuis Papay jupj. Ninana pjü way 
mpalas ca, nin najas.

Pablo tecyawaja tepyaca.
21 Süs wa la müjí pjü Dios tsꞌuyupj. Yupj sa con̈ Jesucristo. Dios 

tsꞌuyupj nepénowa jatja quiꞌá napj lal. Süs wa la tjajay. 22 Dios tsꞌuyupj 
pjü way süs wa la tjajay. Nepénowa tsjiꞌ lajay romanopan* jis jepa 
püꞌü ntꞌa, süs wa la tjajay yupj. Quelel la nusejay.

23 Jesucristo cupj qjuis Jepa Püné. Najas jupj lovin po ꞌüsüs way 
liji nun jilal. 

